
3  Stáhtalaš boazodoalu 
stivren ii soaba oktii sámi 
boazodoallomáhtuin

Kathrine Ivsett Johnsen 
Norgga čáhcedutkaninstituhtta 
(NIVA) ja Internationála 
boazodoalloguovddáš (ICR) 

Maŋŋel soahteáiggi šaddá nationála fokus lahttudit 
boazosápmelaččaid ođđaáigásaš buresbirgejumistáhtii 
(Arnesen, 1979; Riseth, 2000). 1970-logus ásahii 
Stuoradiggi ođđa boazodoallolága ja ođđa politihka 
ođasmahttit boazodoalu ja dahkat dan ekonomalaš 
effektiivan. Rationaliserenpolitihkka ásahii 
konsešuvdnavuogádaga ráddjet boazosápmelaččaid 
logu, boazolohku garrasit muddejuvvui, ja eiseválddit 
álggahedje systemáhtalaš statistihka boazologus, 
eallostruktuvrras ja biergobuvttadeamis. Seamma 
áigodagas ásahuvvojedje insentiiva-ortnegat 
stimulereret ealuide eanet njiŋŋelasaid vai lassánivččii 
ealuin buvttadanmunni. Otná boazodoallopolitihka 
lea joatkka 70-logu rationaliserenpolitihkas, muhto 
stáhta lea čavgen boazodoalu bearráigeahču 

earenoamážit guovtti čuoggás: Boazologuide ja 
ealuid johtalemiide eanadagas leat odne garraset 
njuolggadusat. Stáhtalaš boazodoalu stivrema 
vuođđun lea áigumuš ahte ealuin galgá leat 
diehttevaš, standardiserejuvvon buvttadeapmi mii 
lea seammalágan jagis jahkái. Dát artihkal čájeha 
movt dálá boazodoalu ja bohccuid eatnamiid 
hálddašeapmi dahká váttisin boazoeaiggádiidda 
geavahit árbevirolaš máhtu heivehit luonddu- ja 
dálkkádaga nuppástusaide. Rationaliserenpolitihka 
reguleremat eaige soaba oktii sámi boazodoalu 
árbevirolaš perspektiivva etihkain. Reguleremat lasihit 
eiseválddiid bearráigeahččanvejolašvuođaid, muhto  
seamma njuolggadusat láivudahttet boazodoalu 
siskkáldas iešstivrejumi (Johnsen et al., 2017). 

Čoahkkáigeassu

3.1	 Álggaheapmi
Dán artihkkalis ovdanbuvttán muhtun doaibmabijuid 
mat leat álggahuvvon sihkkarastit rationála ja 
bistevaš boazodoalu. Golbma politihkkasuorggi leat 
váldofokusis: miessenjuovvan-doarjagat, alimus 
boazologu mearrideapmi ja areálahálddašeapmi. 
Artihkal digaštallá makkár máhtu atnen vuođđun-
politihkkii ja ovdanbuktá boazodoallit cuiggodemiid 
reguleremiidda. Dasto juogán muhtun geahčestagaid 
árbevirolaš boazodoallomáhtus Oarje-Finnmárkkus 
vai ovdamearkkaiguin čájehan goabbatláganvuođaid 
das movt boazosápmelaččat ja eiseválddit jurddašit, ja 
movt rationaliserenpolitihkka hástala árbevirolaš sámi 
boazodoallomáhtu já ráddje “sámi kultuvrra, árbevieru 
ja riektevieru”. Teavstta  vuođđun leat  čiekŋalis-
jearahallamat ja  digaštallamat boazosápmelaččaiguin 
maŋemus logijagi. Artihkal álgá láidehusain stáhta 
hálddašanvuođuštusa ja sámi boazodoalu birra. Ulbmil 
artihkkaliin lea čájehit movt stáhtalaš hálddašeapmi 
ii soaba oktii árbevirolaš sámi boazodoallomáhtuin. 

3.1.1	 Hálddašanvuođuštus
1946:s almmuhii etnográfa Ørnulf Vorren artihkkala 
Norgga boazodoalu birra mas son gávnnahii ahte 
Oarje-Finnmárkku boazodoallu lei boaresáigásaš, 
ja jus dat galgá ceavzit, de ferte ođasmahttot 
ja rationaliserejuvvot (Vorren, 1946). Guoktelogi 
jagi maŋŋel gávnnahii ráđđehusnammaduvvon 
lávdegoddi sullasaš konklušuvnna: Boazodoalu 
ferte rievdadit ja ovdánahttit vai čuovvu ekonomalaš 
ovdáneami Norgga servodagas muđui (LD, 1966). 
Seammás fuolastuvai lávdegoddi go leat beare olu 
bohccot ja beare olu boazoeaiggádat boazodoalus. 
Alla boazolohku dagaha duottar guorbá, ja ollu 
boazosápmelaččaide, geain leat oalle unnán 
bohccot, šaddá váttisin birget boazodoaluin.  

1970-logus ásahii Stuoradiggi ođđa politihka 
rationaliseret boazodoalu ja dahká dan ekonomalaš 
effektiivan. Guokte mávssoleamos stivrenreaiddu 
rationaliserenpolitihkas ledje 1978 Boazodoalloláhka 
ja 1976 Boazodoallošiehtadus gaskal stáhta ja 
boazodoalu beroštusorganisašuvnna, Norgga 
Boazosápmelaččaid Riikkasearvvi (NBR). Dáiguin 
reaidduiguin ásahuvvui konsešuvdnavuogádat 
mearridan dihte boazosápmelaččaid logu, 
boazolohku garraset regulerejuvvui, ja álggahuvvui 
systemáhtlaš statistihkaháhkan boazologus, 
eallostruktuvrras ja biergobuvttadeamis. Dasa 
lassin ásahuvvojedje insentiiva-ortnegat mat galge 
stimulereret ealuide eanet njiŋŋelasaid. Jurdda 
lei ahte eanet njiŋŋelasaiguin sáhttá ealuin bisuhit 
alla miessešattu vaikko ealuid unnida. Ordnejuvvui 
nu ahte misiid galggai vuovdit njuovahagaide 
čakčat vai ealuid unnidii beliin ovdal go johttájit 
dálveguohtuneatnamiidda Finnmárkkuduoddarii. 1980-
logu mielde nationálalaččat ja internationálalaččat 
lassánii fokusa birrasii, ja 1992:s “bistevaš boazodoallu” 
šattai mihttomearrin norgga politihkkii. Eiseválddit 
mielas lei  - ja lea ain - bistevaš boazodoallu lea 

ealáhus mii ekologalaččat, ekonomalaččat ja 
kultuvrralaččat lea bistevaš. Dán golmma dimenšuvnna 
gaskasaš oktavuohta čilgejuvvo dáinna lágiin: 
«Ekologalaš bistevašvuohta addá vuođu ekonomalaš 
bistevašvuhtii, ja ovttas addiba ekologalaš ja 
ekonomalaš bistevašvuohta vejolašvuođa fuolahit ja 
ovdánahttit kultuvrralaš bistevašvuođa» (LMD, 2018).  

Otná boazodoallopolitihka lea joatkka 70-logu 
rationaliserenpolitihkas, muhto stáhta lea čavgen 
bearráigeahču earenoamážit guovtti čuoggás: 2007 
Boazodoallolágain garraseappot regulerejuvvo 
sihke boazolohku ja ealuid johtaleapmi eanadagas. 
Otná stáhtalaš boazodoalu stivrema vuođđun lea 
maiddái márkanvuđot mihttomearri (LMD, 2018). 
Ealuin galgá leat diehttevaš, standardiserejuvvon 
buvttadeapmi mii lea seammalágan jagis jahkái. 

3.1.2	Sámi boazodoallu
Norgga lága mielde (Reindriftsloven, 2007) leat dušše 
sápmelaččat  geat ožžot eaiggáduššat bohccuid 
sámi boazodoalloguovlluin. Sámi boazodoallu 
doaimmahuvvo Romssas ja Finnmárkkus, Nordlánddas 
ja osiin Trøndelága ja Sisnuori (Innlandet) fylkkain. Dasa 
lassin gávdnojit soames guovllut lullin riikkas gos eará 
norgalaččain  leat bohccot. Finnmárkku fylkka sturrodat 
lea sullii 70% ollislaš sámi boazodoalus Norggas 
boazologu ektui (Landbruksdirektoratet, 2022).  

Nugo guođohankultuvrrat ollu báikkiin máilmmis, 
de boazodoallu joatkevaččat heivehuvvo luonddu 
rievdadusaide (Dong et al., 2011; Niamir-Fuller, 2000). 
Boazodoallu ávkkástallá marginála guohtunresurssaid 
go johtá gaskal dálkkádatguovlluid birra jagi. 
Finnmárkkus ealut dálvet leat eanas siseatnamis 
gos leat galbma, goike ja oalle stabiila dálkkit - ja 
doppe lea ealát bohccuide go goivot muohttaga 
vuolde jeahkála ja eará šattuid. Giđđat johtet ealut 
lagabui mearariika gos árat lea rahttá, ja valjit 
šaddodat guohtut. Árbevirolaš sámi boazodoallu 
lea johttáleaddji luonddudoallu. Boazu manná čađat 
ja sáhttá ávkkástallat guohtunresurssaid viidát. 
Eanas ealut rasttidit máŋga suohkana johtaleamis 
gaskal dálve- ja geasseguohtuneatnamiid. 
Finnmárkkus johtet bohccot gitta 350 km gaskal 
siseatnama ja mearariikka (Magga et al., 2009).  

Boazodoallolága ulbmilparagráfas čuožžu «Sámi 
boazodoalloguovllus galgá láhka lágidit dili boazodollui 
mii lea ekologalaččat, ekonomalaččat ja kultuvrralaččat 
bistevaš ja mii lea vuođđuduvvon sámi kultuvrra, 
árbevieruid ja dábiid ala ávkin boazodollui alccesis ja 
servodahkii muđui.» (Reindriftsloven, 2007). Láhka 
deattuha kultuvrra, árbevieruid ja riektevieruid, muhto 
ollu boazosápmelaččaid mielas geavatlaš politihkka 
goarida árbevirolaš sámi boazodoalu. Árbevirolaš sámi 
boazodoallu heiveha joatkevaččat iežas rievddadeaddji 
lundui, muhto stáhta boazodoallohálddašeamis lea 
vuordámuš ahte boazodoallu galgá maksimeret 
vejolaš biergobuvttadeami ja buktit seamma 
mađe bohccuid njuovahagaide jahkásaččat.  

3.2	 Rationaliserenpolitihkka: 
beaktilvuohta ja 
diehttevašvuohta

3.2.1	Miessenjuovvandoarjagat
1976 Boazodoallošiehtadusa ásahemiin 
bohte ekonomalaš insentiivvat maksimeret 
biergobuvttadeami ja boazosápmelaččaid 
bargodietnasa. Jahkásaš stáhtadoarjagat 
miessenjuovvamiid ovddas dahke gánnáhahttin 
ásahit eallostruktuvrra mas ledje ollu njiŋŋelaččat, 
ja njuovvat misiid čakčat, seamma jagi go 
šaddet. Ollu miessenjuovvan lea leamaš - ja 
lea ain - oassin eiseválddiid politihkas heivehit 
boazologu guohtunresurssaide (Nebell et al., 
2018). Miessenjuovvamii fokusa váldá vuođu 
dutkamiin das makkár eallostruktuvrrat (dm. movt 
bohccuid deaddo-, njiŋŋelas/varit- ja ahkejuohku 
lea) ja njuovvanstrategiijaid mat optimaliserejit 
biergobuvttadeami. Dutkan čájehii alimus 
buvttadanmuni sáhttá olahit jus stuorámus oassi ealus 
leat njiŋŋelasat mat čovjot (Lenvik, 1988). Varihiid oassi 
sáhttá unnidit vuolimussii vai bisuha buori ragaha. 
Danne šattai eallostruktuvra dehálaš indikáhtoran 
ealáhuspolitihkas (Statens reindriftsforvaltning, 2014).  

Eanas boazoguohtunguovlluin muddejedje orohagat1 
ealuid insentiivvaid mielde. Oarje-Finnmárku lei 
earálágan go dáppe leat boazodoallit guhká bisuhan 
stuorát oasi varrásiid ealuin, muhto 2014 guvlui dát 
guovlu nai heivehii eallostruktuvrra subsidierenortnega 
mielde. Eallostruktuvrra muddema oaidná eiseválddiid 
njuovvanhivvodaga statistihkas mas oaidnit ahte 
miessenjuovvamiid oassi Oarje-Finnmárkkus lassánii 
1994 rájes otnáža rádjái (geahča 1. govvosa). 

1.Govus: Miesseoassi mii njuvvojuvvo jahkásaččat Oarje-
Finnmárkkus. Gáldu: Eanandoallodirektoráhta boazoealáhusa 
resursarehketdoallu 2. 

 

1   Orohat lea geográfalaš ja hálddahuslaš guovlu gos 
boazodoallu doaimmahuvvo.

2   Resursarehketdoallu almmuhuvvo jahkásaččat ja dan 
gávdná Eanandoallodirektoráhta ruovttusiidduin, https://
www.landbruksdirektoratet.no/nb/nyhetsrom/rapporter/
ressursregnskapet-for-reindriftsnaeringen.

3.2.2	 Bajimus boazologu mearrideapmi
Eiseválddit3 mearridit bajimus boazologu juohke 
orohahkii guohtunvuođu vuođul maid orohat hálddaša 
ja luonddu ekologalaš gierdannávcca meroštallamiid 
vuođul - bajit rádji dasa man ollu indiviiddat ovtta nális 
sáhttet eallit dihto guovllus áiggi badjel. Muhto mii 
oaidnit bajimus boazologu mearrádusain lea čielggas 
mii ipmirduvvo leat dohkálaš boazolohkun lea rievdan 
dan rájes go rationaliserenpolitihkka lea ásahuvvon.

 Almmolaš dárkkistuvvon boazolohkamat Finnmárkkus 
ásahuvvoje 1987:s, ja seamma jagi biddjui 
bajimus lobálaš boazolohku Oarje-Finnmárkkus 
90.000 bohccui (Sara et al., 2016). 13 jagi maŋŋel, 
vástádussan Stuoradikki ávžžuhussii bidjat ođđa 
bajimus rájiid boazolohkui, meroštalle eiseválddit 
- ekologalaš - matematihkalaš modeallaiguin - 
Oarje-Finnmárkku ceavzinnávcca (Ims & Kosmo, 
2001). Meroštallamiid vuođul bajimus boazolohku 
biddjui 64.300 bohccui 2002:s. Bajimus boazologu 
mihttu ii olahuvvon, ja maŋŋel 2007 Boazodoallolága 
ásaheami álggahuvvui ođđa proseassa geahpidit 
boazologu. Ođđa árvvoštallamiid vuođul eiseválddit 
mearridedje 2011:s bajimus boazologu leat 78.150 
bohcco Oarje-Finnmárkkus. Odne lea bajimus 
boazolohku muddejuvvon vulos 75.400 bohccui. 
(Landbruksdirektoratet, 2022). 2. govus čájeha 
rievdadusaid registrerejuvvon boazologus ja Oarje-
Finnmárkku mearriduvvon bajimus boazologu.  

2.Govus: Oarje-Finnmárkku boazolohku (ránes stoalpput) ja 
bajimus lobálaš boazolohku (rukses sáhcu). Gráfa čájeha movt 
bajimus boazologu mearrádusat leat rievdan áiggi mielde. 
2018-2019 áigodahkii ii almmuhuvvo bajimus boazolohku 
Oarje-Finnmárkui. Gáldut: Riikkarevišuvdna (2003-2004) ja 
Eanandoallodirektoráhta boazoealáhusa resursarehketdoallu. 

Guohtunresurssat ekologalaš gierdannávcca 
meroštallamiid vuođđun eanas leat eahpenjuolggo 
guohtunárvvoštallamat mas biergobuvttadeapmi 
eanas adno indikáhtorin árvvoštallat leago bohccuin 
doarvái guohtun ja dasto leago boazolohku ilá badjin 
(Ims & Kosmo, 2001). 2009:s almmuhii Eanandoallo- 
ja biebmodepartemeanta (EBD/LMD) bagadusa 
ekologalaš bistevaš boazologu mearrideapmái 
(LMD, 2008). Dás ovdanbuktet njuovvandeattuid 

3   Lea Eanandoallo- ja biebmodepartemeanta (EBD/LMD) ja 
Eanandoallodirektoráhtta main lea ovddasvástádus Norgga 
boazodollui.

ja biergovoluma vuolggasadjin árvvoštallat leago 
orohaga boazolohku ja guohtundeaddu ekologalaččat 
bistevaš. Bagadusa mielde galgá ovdamearkka dihte 
misiid gaskamearálaš njuovvandeaddu leat 17-19 kilo.  

2. govvosis oaidnit Oarje-Finnmárkku boazolohku 
lea rievdan áiggi badjel. Boazologu unnon jagi 
2000 birrasiid lea oktiivástideaddji dainna maid 
boazosápmelaččat gohčodit goavvejahkin - jagit goas 
leat hui heajos guohtumat jiekŋuma ja čeargama 
geažil. Mii oaidnit maiddái boazolohku dávjá lea 
leamaš badjelis go mearriduvvon bajimus boazolohku, 
muhto maŋŋel 2014:ii leat ovttavásttolaččat 
boazologut ja mearrádusat. Boazologu mearrideapmi 
2011 lei riidovuloš, ja lei unnán luohttevašvuohta 
gaskal eiseválddiid ja boazosápmelaččaid. 2013:s 
bággejuvvojedje orohagat main ledje beare ollu 
bohccot unnidit ealuideaset, ja 2014 rájes ožžo 
sáhkuid sii geat eai lean unnidan ealuid (se Johnsen, 
2016, for mer om reintallsreduksjonsprosessen i 
Vest-Finnmark). EBD departemeantaráđđi čilgii 
boazologu unnidanbággemiid nu ahte boazodoallit 
«eai leat nagodan hálddašit iežaset boahtteáiggi» 
(Finnmark Dagblad, 2013). Ja Eanandoallodirektoráhta 
boazodoallodirektevra bealuštii sáhkoheami dáinna 
lágiin: «Galggašii doaivut ealáhusas lea nu buorre 
luonddumáhttu ahte sii galggaše leat vuosttažat 
geat garvet dán dili, muhto nu gal nappo ii leat» 
(NRK Sápmi, 2014). Boazodoallodirektevra dajai 
nai buoremus livččii jus boazodoallit čađahivčče 
bággejuvvon unnidemiid: «Dás lea sáhka dan mutto 
stuora bággosáhkuin, nu ahte dás gal lea buoremus 
joatkit unnidanbargguin dál (NRK Nordnytt, 2014)  

3.2.3	 Rationaliserenpolitihkka 
cuiggoduvvo

Eiseválddiid doaibmabijuin muddet boazologu 
Finnmárkkuduoddaris, ii leat dušše sáhka oažžut 
ekologalaš bistevaš eallosturrodagaid mat eai goarit 
guohtumiid. Ráđđehusa neahttasiidduin sáhttá 
lohkat ahte «lea politihkalaš mihttomearri ovdánahttit 
rašuvnnalaš ja márkanáŋggirdeaddji boazoealáhusa, 
mii guhkitáigge vuollái lea bistevaš» (LMD, 2018). Ja 
go Eanandoallodirektoráhtta ovdanbuktá stáhtusa 
barggus oaččuhit ceavzilis boazodoalu, de seammás 
digaštallojit boazologu heiveheamit vai optimalisere 
boazodoalu buvttadanmuni (Landbruksdirektoratet, 
2020). Eanandoallodirektoráhtta almmuha nai 
jahkásaččat bajilgova boazologu, buvttadeami, 
njuovvandeattuid ja jahkásaš vahágiid ovdáneami, ja 
sii čilgejit dán leat «dehálaš oassin čilget ekologalaš 
bistevašvuođa, elliidčálggu ja jahkásaš buvttadeami 
ovdáneami optimaliserema mihttomeriid ektui» 
Landbruksdirektoratet (2022, s. 5). Eiseválddit 
mihttoparamehterat rašuvnnalaš (optimála) ja bistevaš 
boazodollui, leat eará sániiguin, oktiiheivehuvvon - 
ja rašuvnnalaš ja bistevaš boazodoallu leat šaddan 
synonyman hálddahusas (Johnsen et al., 2023).  

2013-2015 jearahallen mun muhtun Oarje-Finnmárkku 
ja Rossen- guovllu boazosápmelaččaid. Sii garrasit 
moite boazologu mearrideami bargovuogi ja 
miessenjuovvama doarjagiid. Sin mielas ii leat 
miessenjuovvanstrategiija ekonomalaš, ekologalaš iige 
kultuvrralaš bistevaš ge. Sin mielas stáhtalaš doarjagiid 
haga boazodoallit eai njuovaše misiid - dat ii obage 
livčče gánnáhahtti. Máŋggas čilgejedje jus miessi ealášii 
vel ovtta jagi, dat buvttadivččii eanet ja buoret bierggu, 
lassin duolljái ja eará ávdnasiidda mat adnojit duojis.  

Optimála njuovvandeattut, boazolohku ja man stuora 
ealut leat eai leat dárkilis árvvut. Árvvut rievddadit 
sin máhtu, háliidusaid ja dárbbuid mielde geat 
mihttomeriid bidjet - ovdamearkka dihte ahte eallu 
buvttada eanemusat bierggu dahje eallu sáhttá 
ávkkástallat buot orohaga guohtunpotensiála. 
Modealla bohtosat meroštallat optimála boazologut 
rivdet go diehtovuođđu muddejuvvo dahje eanet 
ja báikkálaš variábelat váldojit fárrui. 2014:s 
meroštalai dutkanjoavku ahte go galgá oažžut 
misiid main njuovvandeaddu lea 19 kilo, berre 
bajimus boazolohku biddjot 85.777 bohccui Oarje-
Finnmárkkus (dat mearkkaša 9 % eanet bohccot 
go 2011 bajimus mearriduvvon boazolohku ja 12 
% eanet bohccot go 2020 bajimus mearriduvvon 
boazolohku) (geahča 3. govvosa). Eaktun dán 
meroštallamii lei ahte jahkásaš miessenjuovvan 
galggai leat su. 40 % (Bårdsen et al., 2014). 

Meroštallanmodellii leat - nugo buot modeallaide- 
vuođđun álkidahtton ja generaliserejuvvon veršuvnnat 
duohtavuođas. Dutkit geat leat ráhkadan dan, muitalit 
modealla lea huksejuvvon guovtti fálska navdima 
ala, namalassii eai leat rávis varrásat ealus ja miesit 
lea áidna elliidkategoriija mii njuvvojuvvo (Bårdsen 
et al., 2014). Modealla ii váldde vuhtii báikkálaš 
guohtunresursa ja dálkkádatlaš rievdaduserohusaid 
maid boazosápmelaččat fertejit vuhtiiváldit go mearridit 
guohtunstrategiijaid ja strukturerejit ealuid. Dát ja 
eará modeallat optimála boazodoalu meroštallamii 
deattuhit man ollu bohccot leat ja guohtundeattuid. 
Muhto ollu boazosápmelaččaid mielas bohccuid 
dilli ja ceavzimii eanet váikkuhit jahkásaš ja 
áigodatlaš dálkkádatdilálašvuođat, duottarekologiija 
variašuvnnat ja guohtumiid fidnen (Sara, 2001).  

Govus 3: Mii optimála boazodoallu lea rievddada dan mielde 
makkár mihtuid bidjá njuovvandeattuide. Gráfii leat vuođđun 
dieđut vižžon Bårdsen et al. (2014).  

3.3	 Guohtungeavaheapmi ja 
areálahálddašeapmi

Boazodoalloláhka “galgá leat mielde sihkkarastime 
boazodoalloareálaid sámi boazodoalloguovllus 
boazodoalu deaŧaleamos resursavuođđun» 
(Reindriftsloven, 2007). Vaikko ná la, de ii leat 
biddjon mihttu dahje definerejuvvon mearri man ollu 
areála ferte sihkkarastit vai fuolaha bistevaš sámi 
boazodoalu boahtteáiggis (Stortinget, 2023). Lága 
mielde lea areálaid sihkkarastinovddasvástádus 
«boazodoallovuoigatvuođa eaiggádiin, eará 
vuoigatvuođalaččain ja eiseválddiin» (Reindriftsloven, 
2007). Ovddasvástádus lea háddjejuvvon ja eanas 
muddui dasa váikkuhit eará lágaid stivrejuvvon 
mearridanproseassat (nugo Plána- ja huksenláhka).  

Riektediehtaga professor, Øyvind Ravna (2015), 
čuoččuha rievttálaš suddjen sámi vuoigatvuođain 
luondduresurssaide ja eanaviidodagaide lea váilevaš. 
Boazodoalu areálat miehtá Norgga vásihit lassáneaddji 
sisabahkkemiid aktevrrain geat háliidit geavahit 
guovlluid ruvkedoaimmaide, militeara doaimmaide, 
ođasmahtti biegga- ja čáhceenergiija ávkkástallamii, 
muohtaskohterturismii ja bartahuksemiidda. 
Dan botta go norgga politihkka (ja internationála 
šiehtadusat maid Norga lea soahpan) dohkkehit 
boazoguohtumiid sámi boazodoalu ávnnaslaš vuođđun, 
de lea ain eahpečielggas man muddui sámi dološvieru 
geavaheapmi lea suddjejuvvon sisabahkkemiid vuostá 
(Bjørklund, 2013; Einarsbøl, 2005). Vel Fosen-duomuin4 

2021:s lea dát ain eahpečielggas. Jahkásaččat vásiha 
boazodoallu sisabahkkemiid guohtunareálaide, 
seammás sii eai oaččo ođđa areálaid. Odne iige gávdno 
bajilgovva areálamassimis, muhto ráđđehus ja NBR 
leat soahpan ráhkadit statistihka čalmmustahttin dihte 
boazoguohtunareálaid rievdadusaid (Stortinget, 2023).

Boazodoalu oktavuođas areálahálddašeapmi lea movt 
iešguđet orohagat atnet ja juhket guohtunareála, 
muhto maiddái gilvu areálaid geavaheamis 
olggobeale aktevrraiguin. Guohtunresurssaid 
siskkáldas juohkima dáfus, 2007 Boazodoalloláhka 
ásahii doallonjuolggadusaid geatnegahtton 
reaidun orohagaid boazologu, guohtungeavaheami 
ja johtalemiid plánemii, maiddái dáhtoniid 
goas johtá ovtta jahkodatguohtumis nubbái 
(Reindriftsforvaltningen, 2009). Muhto vejolašvuohta 
dakkaviđe reageret dálke- ja guohtundilálaš 
rievdadusaide lea boazosápmelaččaid duohken 
geat leat duoddaris ealuin. Jus eallu vuorddekeahttá 
ráfehuhtto dahje temperatuvrra rievdamat jiekŋudit 

4   Fosen-áššis lea vuostálasvuohta gaskal guokte 
bieggafápmorusttega Fosenis Trøndelágas ja 
boazosápmelaččaid vuoigatvuođaid. 2021 golggotmánus 
konkluderii ovttajienalaš alimusriekti ahte mearrádus 
addit lobi bieggafápmohuksemii ii lean fámolaš daningo 
huksen rihkkui boazosápmelaččaid vuoigatvuođa 
kulturdoaimmaheapmái (čilgejuvvon ON konvenšuvnna 27. 
Artihkkalis siviila ja politihkalaš vuoigatvuođaid birra). 

šaddodaga, de lea dárbu johtit ealuin, iige sáhte 
čuovvut doallonjuolggadusaid mearriduvvon áiggiid. 
Mearriduvvon áigemeriin sáhttá spiehkastit, muhto 
dalle ferte álggos Stáhtahálddašeaddji miehtat dasa. 
Dát vealtameahttumiid lea ájihahtti mearridanlađas 
fáhkka rievdadusaide, ja boazodoallit geat johtet 
lobi haga, rihkkot lága ja sáhttet sáhkkohallat. 
Eará boazodoalloguovlluin, nugo Yamal:as Oarje-
Sibirjás, lea boazodolliin eanet friddjavuohta ieža 
mearridit ja heivehit guohtungeavaheami.  

Globála liegganeapmi dahká Finnmárkkuduoddarii 
lieggaset ja njuoskaset dálvviid, ja lassána dárbu 
areálaid geavahit eanet fleksiebel vugiin (Hanssen-
Bauer et al., 2023). Jus guohtumat muhtun guovllus 
leat “lássašuvvan” jiekŋuma dahje čeargama geažil, 
de ferte sáhttit johtit bohccuiguin molssaevttolaš 
guohtunguovlluide vai doalaha ealus čálggu. 
Muhto - nugo namuhuvvon- areálaid alde lea garra 
gilvu. Bieggafápmo-, ruvke-, bartahuksen ja eará 
infrastruktuvra borrá dárbbašlaš guohtunareálaid ja 
unnida boazodoalu vejolašvuođaid heivehit barggu 
luonddu- ja dálkkádatrievdadusaide. Boazodoallit geaid 
lean jearahallan deattuhedje nai eahpesihkarvuođa 
guohtunvuoigatvuođaid dáfus leat dehálaš sivvan 
manin orohagaid bajimus boazologuid mearrádusat 
dagahedje riidodilálašvuođaid. Láhkalávdegotti 
miellahtut geat ráhkadedje evttohusa otná 
Boazodoalloláhkii, oaivvildedje boazoguohtunareálaid 
juohku ferte formaliserejuvvot ovdal go orohagaide 
lea vejolaš ráhkadit doallonjuolggadusaid ja 
evttohit bistevaš boazologu (NOU, 2001). Dát 
oktiivástida NBR ovddeš jođiheaddji cealkámušain, 
gii čilgii go gohčču boazosápmelaččaid mearridit 
boazologu almmá meroštalakeahttá leatgo 
guohtunareálat gávdnamis, de lea seamma go 
sihtat “dálueamida bierggastit lanjaid iige muitalit 
man stuorrát lanjat leat» (NRK Sápmi, 2013).  

3.4	 Árbevirolaš sámi 
boazodoallomáhtu: 
dássedeaddu gaskal 
bohcco, luonddu ja olbmo

3.4.1	Geavatlaš boazodoallu
Eiseválddit deattuhit stabiila boazologu, 
standardiserejuvvon biergobuvttadeami ja 
diehttevaš guohtungeavaheami. Árbevirolaš 
boazodoalloperspektiivvas dattege ii jurddašuvvo 
boazodoallu  stabilitehta, standárddaid ja 
einnostahttivuođa oktavuhtii. Gos stáhta árvvoštallá 
boazodoalu mihttologuid, boazolohkamiid ja 
statistihkaid, de árbevirolaš boazodoallu fokusere 
boazosápmelaččaid heivehallannávccaid. Sártnis 
Máilmmi birasbeaivái 2007:s čilgii Association of 
World Reindeer Herders váldočálli, Johan Mathis 
Turi, boazodoallit geahččalit heivehallat jotkkolaš 
molsašuddi dilálašvuođaide  (Turi, 2007) – luondu 
ja dálkkádat rievdá jagiáiggiid mielde, ja divrriid, 

boraspiriid ja olbmuid gilvaleaddji areálageavaheapmi 
ráfehuhttá bohccuid. Turi dajai nai ahte jahkásaš 
muohta ja jiekŋagovččasvariašuvnnat eai leat apmasat 
davviguovllu olbmuide. Dábálaš sámi sátnevájas, Jahki 
ii leat jagi viellja, čájeha juste dáid variašuvnnat. 

Boazodoalus lea danin álelassii dehálaš ohcat 
dássedeattu gaskal luonddu, bohcco ja boazodoalli ja 
čađat muddet iežas báikkálaš dilálašvuođaid mielde  
(Johnsen et al., 2017). Mii ipmirduvvo leat optimála 
boazolohkun, eallostruktuvran ja buvttadanstrategiijan 
danin rievddada áiggi badjel ja lea dálkkádaga, 
eanadaga, guohtundilálašvuođaid, boraspiriid ja eará 
mállet ráfehuhttimiid duohken. Boazosápmelaččaid 
bearašdilli maid váikkuha dasa. Boazodoallu ferte 
ráhkkanan dustet rievdadusaid guohtundilálašvuođain, 
eanandagas ja ráfehuhttimiid intensitehta. Fitmadis 
boazobargi observere ealu birra jagi, dovdá 
sáhkkonáliid iešvuođaid, varrásiid ja njiŋŋelasaid 
sáhkkehemiid ja sáhttá oažžut nanu ealu man heiveha 
báikkálaš eanadahkii (Johnsen & Benjaminsen, 
2017; Johnsen et al., 2017). Boazosápmelaččat geaid 
jearahallen, oaivvildedje heivehanmuniin sáhttá bisuhit 
dássedeattu gaskal luonddu, bohccuid ja olbmuid 
(rievdadit plánaid dárbbu mielde). Boazosápmelaččat 
hupme earenoamážit guovtti metoda birra dustet 
luonddurievdadusaid mat vuođđun atniba bohcco 
luonddu: mobilitehta ja máŋggabealatvuođa. 

Mobilitehtas lea sáhka sirdit ealu, dovdat ealu bures 
ja ipmirdit dan láhttema. Mobilitehtas lea maid 
sáhka johtit ealuin orohagaid gaskkas vai boazu 
beassá ávkkástallat guohtunresurssaid potensiála. 
Jus guohtoneatnamat leat jikŋon dahje leat eará 
areálageavaheami ráfehuhttimat, de sáhttá sirdit ealu 
eará sadjái guohtunguovllus gos lea eambbo ráfálaš.  

Máŋggabealatvuohta mearkkaša eallostruktuvra mas 
bohccot leat iešguđet agis ja mas leat njiŋŋelas ja 
varis bohccot. Dan man agis bohccot leat ja leat go 
njiŋŋelas vai varis bohccot váikkuha dasa ahte dat 
mannet iešguđet guohtunguovlluide. Mun jearahallan 
Oarje-Finnmárkku boazosápmelaččaid geat čilgejedje 
ahte ealuid strukturrievdadusat (nu ahte stuora oassi 
leat njiŋŋelasat) rievdadedje ealuid láhttenvuogi ja 
guohtunminstara. Sámi ealuin leat árbevirolaččat 
leamaš stuorát oassi varrásat go dat mii odne lea. 
Varrásiin lea deháleappo doaibma go dušše čoavjudit 
njiŋŋelasaid. Sii leat gievrrabut, ja dálvet nagodit 
goaivut muohttaga, mii maid boahtá eará bohccuide 
ávkin. Njiŋŋelasat eai nagot ávkkástallat visot 
ealátvariašuvnnaid dálveorohagas muohttaga dihte, 
čilgejedje boazosápmelaččat. Varrásat leat luonddus 
juo eambbo gierdevaččat olmmošlaš ráfehuhttimiidda 
ja mannet guohtun guovlluide maid álddut ja 
ruksesmiesit garvet (Johnsen & Benjaminsen, 2017).  

Boazosápmelaččat geaid lean jearahallan hupme 
nai boazodoalu balánssa sáhttá bisuhit go gávdnojit 
nu gohčoduvvon «bufferat». Juogalágan buffer 
(sihkarvuohta) lea dat go gávdnojit molssaevttolaš 
guohtoneatnamat go dat eatnamat maid 

dábálaččat geavaha eai leat olámuttos earenoamáš 
dálkedilálašvuođaid dahje eará sivaid geažil, igos 
sáhttá guođohit. Eará mállet sihkarvuohta lea doallat 
eanet bohccuid go dan “maid dárbbaša”, daningo 
lea veadjemeahttun easttadit boazomassimiid. Lea 
hui jáhkehahtti ahte muhtun bohccot gottáhallet 
boraspiriide dahje vuojáhallet mohtorfievrruide 
dahje jápmet dávddaid geažil. Goalmmát mállet 
buffer lea ordnet liige bargofámu. Bargofápmun 
leat dábálaččat boazosápmelaččat ja bearašlahtut 
geat beaivválaččat eai bargga bohccuiguin, muhto 
geat veahkehit áigodagain go lea ollu bargu nugo 
ovdamearkka dihte giđđa- ja čakčajohtimis, misiid 
mearkumis ja geassit njuovvanbohccuid čakčat.  

3.4.2	 Etihkka ja gaskavuođat
Fokusa bisuhit dássedeattu gaskal luonddu, bohcco ja 
boazodoalli gaskkas ii gula dušše boazodoalu geavatlaš 
beallái. Das lea maid sáhka etihkas ja gaskavuođain. 
Árbevirolaš sámi boazodoalus lea ipmárdus ahte 
bohccos lea friddja dáhttu ja sierra dárbbut. Sámi 
myhta boazodoalu álggu birra deattuha eaktodáhtolaš 
ovttastallama gaskal olbmo ja bohcco. Boazu lea 
biekka buorri ja eatnama, ja olmmoš ii sáhte goassege 
áibbas dan gozihit (Bull et al., 2001; Sara, 2009). 
Boazosápmelaččaid eallogoziheami ferte ipmirdit 
leat bohcco ja olbmo gaskaneassoahpamuššan masa 
vuođđun lea boazosápmelaččaid máhttu bohccuid 
birra ja áktejupmi bohccuide. Boazosápmelaččaid 
bargu lea ipmirdit bohccuid luonddu ja láhčit 
dili sin biologalaš dárbbuide (Sara, 2009). 

Etihkka lei maid fáddá mii váldui ovdan go jearahallen 
Oarje-Finnmárkku ja Røros-guovllu boazosápmelaččaid 
miessenjuovvama birra. Sámi dološvieruid mielde lea 
boastut rátkit misiid áldduin ovdalgo miesit ieža birgejit. 
Sirren sáhttá dagahit eallu fiellada daningo álddut, main 
lea nanu oktavuohta miessái, atná olu árjjaid ohcat dan. 
Dainna lágiin, čilgejedje boazodoallit, miessenjuovvamis 
leat negatiiva váikkuhusat elliidčálgui. Ortnet maiddái 
váikkuha boazosápmelaččaide. Sii muitaledje lea lossat 
gullat áldduid ruovgame misiideaset, ja lea ollu bargu 
doallat čoahkis mášohis ealu (Johnsen et al., 2017). 

Bohccos lea maiddái doaibma olbmuidgaskasaš 
oktavuođain. Boazodoalus árbevirolaččat ožžot mánát 
juo unnin, sihke bártnit ja nieiddat, bohcco skeaŋkan. 
Maiddái go boazosápmelaččat náitalit, lea vierrun 
ahte nubbi sudnos johtá bohccuiguin náittosguoimmi 
orohahkii. Boađusin lea ahte nuppi orohagas lassána 
boazolohku ja nuppis fas unnu. Dakkár árbevierut 
lei okta sivain manin boazosápmelaččat geaid 
jearahallen garrasit reagerejedje eiseválddiid garra 
vuohkái movt hálddašitboazologu. Boazosápmelaččat 
deattuhedje boazologu heiveheamis fertejit 
kultuvrralaš ja sosioekonomalaš bealit árvvoštallot 
seamma dehálažžan go ekologalaš bealit, ja 
bajimus boazologus ferte veaháš heivehanmunni 
vai boazosápmelaččat ain sáhttet bohccuid 
addit skeaŋkan, náittosdilis johtit nuppi orohahkii 
iežas ealuin, ávkkástallat buriid guohtundiliid ja 

- erenoamážit - ávkkástallat guohtoneatnamiid 
masa lea vuoigatvuohta (Johnsen, 2018). 

Boazosápmelaččain lea nai eará oaidnu go 
eiseválddiin váikkuhusaide  go lea beare alla 
boazolohku. Sii vuosttažettiin ja ovddemusat eai 
fuolastuvvan eatnamiid guorbademiin, muhto go 
alla boazolohku lasiha riskka ealut masttadit ja 
guohtoneatnamiid alde šaddet riiddut (Johnsen 
et al., 2015). Sosiálaantropologa Robert Paine, gii 
dutkkai sámi boazodoalu Davvi-Norggas 1960 logu 
rájes - 1990-lohkui, čilgii boazosápmelaččaid oaidnu 
“beare ollu bohccuide” lea relatiivvalaš ja dan ferte 
ipmirdit konteavstta vuođul. Su ovdamearka lei ahte 
boazosápmelaš gii massá bohccuid eará ealuide 
sáhttá jurddašit sus leat «beare ollu» bohccot maid 
galgá hálddašit, muhto go boazosámi mánát leat 
doarvái boarrásat veahkehit, de sáhttet seamma 
meari bohccot adnot leame «beare unnán» (Paine, 
1994). Seamma ládje go Paine, lean mun nai 
vásihan boazosápmelaččat ipmirdit boazologu 
konteavsttas, ja áigumuš lea gávdnat dássedeattu 
gaskal eaiggáduššat beare ollu ja beare unnán 
bohccuid - ja optimála boazolohku rievddada dálkki, 
guohtuneatnamiid ja sosiála relašuvnnaid mielde.  

3.5	 Čoahkkáigeassu
Eiseválddit hálddašit boazodoalu eanasmuddui 
biologiija ja ekologiija diehtogáldu vuođul ja 
meroštallamiid maiguin optimalisere boazodoalu 
biergobuvttadeami ja ja ekonomiija go mudde 
boazologu ja boazosápmelaččaid logu. Standardiseret 
eallostruktuvrra ja eallosturrodagaid lea reaidu mii 
álkidahttá boazodoalu hálddašeami. Álkidahttimat 
ja teknihkalaš lahkoneamit maiguin árvvoštallá 
leat go ealut heivehuvvon guohtunvuđđui dattetge 
addá unnán saji boazosápmelaččaid iežaset 
kompleaksa ja báikkálaš máhttui bohccuid ja 
guohtoneatnamiidhálddašeami dáfus, ja sáhttá vel 
goaridit dan nai. 60 jagi leat eiseválddit cealkán 
rationaboazodoalus galget ealus leat ollu njiŋŋelasat 
vai maksimere buvttadeami misiid, mat njuvvojuvvojit 
seamma čavčča. Boazosápmelaččaide, geat njuvvet 
misiid, máksojuvvo liigedoarjja. Otná eallostruktuvra 
lea heivehuvvon doarjjaortnegii, muhto unnida ealu 
vejolašvuođa ávkkástallat guohtunresurssaid ja dahká 
dan hearkkibun go šaddet váttis guohtundilálašvuođat.  

 Eallosturrodagaid ja njuovvandeattuid mihttologut 
maid EBD atná gozihit boazodoalu bistevašvuođa, atná 
vuođđun einnostahtti biergobuvttadanmálle go lea 
stabiila dilli. Standárddat ja gaskamearri dattetge eai 
leat heivvolaččat buvttadusvuogádagaid muddemii 
go olámuttos guohtoneatnamat rievddadit áiggi 
mielde (áigodagaid ja jagis jahkái) ja maid eanadagaid 
mielde (iešguđet eallinbirrasat ja dálkkádatsonat 
davvin lulás)  (Krätli & Schareika, 2010). Ja dan botta 
go sámi árbevirolaš boazodoallomáhtus leat metodat 
eallit eahpesihkarvuođain, heivehit jahkodatjoruide ja 
dálkedilálašvuođaide, ja suddjet bohccuid olgguldas 
áitagiid vuostá nugo sisabahkkemiid, boraspiriid ja 

dálkkádatrievdademiid, de eiseválddiid boazodoalu 
muddemat hehttejit dán máhtu effektiiva geavaheames. 
Eiseválddit buvttadanmihtut leat šaddan láidesteaddjin 
movt stuoraservodat ipmirda bistevaš boazodoalu, 
ja – maid Heikkilä (2006, s. 83) lea áican Suomas - 
“boazodoallit eai adno áššedovdin iežaset fidnus”. 
Ovdamearkkaid maid mii leat geahččan dán artihkkalis 
(doarjagat miessenjuovvamii, alimus boazologu 
mearrideapmi ja areálageavaheapmi) čájehit movt otná 
boazodoalu ja bohccuid areálaid hálddašeapmi dahká 
váttisin boazoeaiggádiidda geavahit árbevirolaš máhtu 
luonddu- ja dálkkádatrievdadusaid heaiveheapmái. 
Muddemat addet maiddái unnán vejolašvuođaid 
boazodoalu árbevirolaš etihkkaperspektiivvaide. 
Rationaliserenpolitihka váikkuhus lea mielde 
láivudahttime boazodoalloservodagaid 
heivehannávccaid (Mathiesen et al., 2013). 

Norga stáhta boazodoalustivren lea kontrastan 
árbevirolaš máhtu lassáneaddji dohkkeheapmái ja 
internationála dutkama ja politihkahábmema praksisii. 
Ovdamearkka dihte deattuha Intergovernmental 
Panel on Climate Change (IPCC) ja Intergovernmental 
Science-Policy Platform on Biodiversity and Ecosystem 
Services (IPBES) iešguđet máhttovuogádagaid 
árvvu, maiddái álgoálbmotmáhtu, go galgá ovddidit 
vuoiggalaš, ollislaš ja effektiiva biraspolitihka mii 
lea buoremussan lundui ja olbmuide (IPBES, 2018; 
IPCC, 2014). IPBES ovddida nai eambbo plurála 
lahkoneami ipmirdit ja árvvusatnit luonddu, ja dutkit 
bidjet eanet fuomášumi makkár ja geaid árvvut ja 
máhttu speadjalastojuvvo almmolaš mearrádusain 
(Díaz et al., 2018; Jacobs et al., 2020; Kenter, 
2018; Pascual et al., 2021; Pascual et al., 2017). 
Ja dutkit čujuhit dárbbu eambbo searvadahtti 
mearridanproseassaide (mat dohkkehit iešguđet 
perspektiivvaid olbmo ja luonddu gaskavuhtii) vai 
sihkkarastá sosiála vuoiggalašvuođa ja legitiima 
mearrádusaid  (se for eksempel Pascual et al., 2021). 

3.6	 Rávvagat
•	 Vai láhččo dili dasa ahte boazodoalus lea 

heivehanmunni mii addá dasa heivehannávccaid, 
de eiseválddit fertejit oahpásnuvvat dasa 
movt boazodoallu lea heivehan rievdadusaide 
áiggiid čađa ja láhčit dili vai boazosápmelaččat 
ain sáhttet geavahit dán máhtu. 

•	 Boazodoalu guohtunareálat leat garra 
áitagaiid vuolde, ja dáid areálaid buorebut 
suddjen lea mearrideaddjin vai boazodoallu 
sáhttá bisuhit iežas johttáleaddji vuogi mii 
lea heivehuvvon marginála ja molsašuddi 
guohtunresurssaide. Danin ferte boazodoalu 
eavttuid ipmirdit báikkálaš konteavsttas. 

•	 Sámi boazodoalu hálddašeapmi berre speadjalastit 
olámuttolaš máhtu, ipmárdusa ja gelbbolašvuođa 
- sihke árbevirolaš ja dutkanvuđot - vai sihkkarastá 
mearrádusat leat sihke legitiimmat ja bistevaččat. 

